
Зиѐрату  парастиши ҷойҳои муқаддас аз ҷониби  тоҷикони Осиѐи Миѐна мавриди 

баррасӣ қарор гирифтааст. Дар заминаи мушоҳидаҳои тадқиқоти саҳроии этнографӣ, 

асарҳои муҳаққиқони соҳа, масъалаҳои иҷрои амалии зиѐрати мазорот, ҷойгиршавии 

объекти парастиш, нақши дини ислом дар зиѐрату парастиши ҷойҳои муқаддас, тарзу 

усули ташриф ба мазорҳо, риояи қоидаҳо, расму оинҳои мардумӣ ва ғайра таҳлил 

шудааст. Таъкид мегардад,ки эътиқод ва парастиши ҷойҳои муқаддас ба мавҷудияти 

руҳ-ҳомии ҳамин макон, соҳиби каромот будани он асос ѐфтааст. Дар бораи ташкили 

сайру гашти оммавӣ дар мазорҳо маълумот дода шудааст.  
 

Ключевые слова: местное паломничество, святые места, мазар, обряд, верования, 

поклонение, святой 
 

Рассматривается порядок организации паломничества и поклонения святым местам 

таджиков Средней Азии. С опорой на данные наблюдений, полевые этнографические 

исследования и работы исследователей в данной области, раскрывается практическое 

осуществление паломничества к святыням, расположение объектов поклонения, роль 

ислама в паломничестве и поклонении святым местам, способы посещения святынь, 

ритуалы и обряды внутреннего паломничества. Подчеркивается, что вера и поклонение 

святым местам основаны на духовном существовании таких мест и их святости. 

Представлена информация об организации массовых посещений мазаров. 
 

Key words: local pilgrimage, sacred places, mazar, rite, persuasions, worship, saint 
 

The article dwells on the order of organization of pilgrimage and worship to sacred places 

by the Tajiks of Middle Asia. Proceeding from the data of observations, field ethnographic 

explorations and scholars’ works referring to the realm in question, the author discloses such 

issues as practical effectuation of pilgrimage and worship towards sacred places, ways of visits 

to shrines, rituals and rites of internal pilgrimage. It is underscored that faith and worship to 

sacred places are based on spiritual existence of the latters and their sanctity. The information 

about the organization of mass visits to mazars is presented. 
 

Маълум аст,ки халқҳои Осиѐи Миѐна, аз ҷумла тоҷикон аз давраҳои қадим  ба зиѐрату 

парастиши «ҷойҳои муқаддас» эътибор медоданд. Ҳафриѐте, ки дар ѐдгории Саразми 

Панҷакент гузаронида шуданд, тасдиқ намуданд, ки дар қаламрави Осиѐи Миѐна дар 

ҳазорсолаи III пеш аз милод марказҳои муҳимми ибодатӣ вуҷуд доштаанд [12,c.76-100]. 

Маҷмааи ибодатии ҳамин давр дар ѐдгории Олтинтеппаи Туркманистон низ омӯхта 

шудааст. Аз Олтинтеппа маҷмааи будкада (ибодатгоҳ)-ҳо кашф шудаанд, ки қисми асосии 

ин ѐдгорӣ манораи чорзинагӣ (монанди зиккуратҳои Байнаннаҳрайн) ба шумор меравад. 

Ба ақидаи бостоншиносон ин маҷмаа ба худои Моҳ бахшида шудааст[15,c.318].  

Эътиқоди динии аҷдоди тоҷикон бо зуҳуроти табиат, парастиши замин, кӯҳ, водиҳо, 

яху об, чашмаву рудҳо, оташ ва ғайра, рӯҳи парасторони онҳо вобастагӣ дошт[22,c.237].   

Зиѐрати мазорҳо яке аз намудҳои маросими шодмонӣ маҳсуб меѐбад.  Мазор аз 

калимаи арабӣ гирифта шуда, маънои «зиѐратгоҳ, маҳалли зиѐрат»-ро дорад. Дар мазорҳо 

одатан турбати авлиѐ, дарахт, санг, ғор ва ѐ дигар объектҳои парастишӣ мавҷуд буда, 

мардум дар вақтҳои муайяни сол, айѐми ҷашнҳо онҳоро зиѐрат мекунанд. Зиѐрати 

мазорҳоро нисбат ба мардон, бештар занон анҷом медиҳанд.  

Ҳанӯз дар давраи пешазинқилобӣ муҳаққиқон- шарқшиносони рус К.Г. Залеман 

[11,c.105-150], В.А. Гордлевский [8,c.369-386; 9,c.361-368], В.А. Жуковский [10,c.144-156], 

А.А. Семенов [30,c. 247-256; 31,c.202-211] дар бораи  ҷойҳои муқаддаси Осиѐи Миѐна 

(парастиши авлиѐ дар ислом) маълумот додаанд.  Аз олимони хориҷӣ И. Голдсиер 

муҳимтарин паҳлуҳои назариявӣ ва амалии парастиши ҷойҳои муқаддасро мавриди 

омӯзиш қарор додааст [7,c.32-43].  

Асоси зиѐратро дар мазорҳо парастиши қабри авлиѐ, пиру шайхон, намояндагони сӯфия, 

ки бо парҳезгориву порсоӣ машҳур гашта буданд, инчунин дарахтон, чашмаҳо, сангҳо ва 

дигар объектҳо ташкил мекард. Барои парастиши ҷойҳои муқаддас истилоҳи «мазор» ва 

«авлиѐ» истифода мегарданд. А.З Розенфелд муайян намудааст, ки дар баъзе ҳолатҳо мазорро 

«лангар» низ меноманд. Ин маънои онро дорад, ки авлиѐе  лангари худро партофта, дар он 

мавзеъ ба таври доимӣ ҷойгир шудааст. Ин истилоҳот дар топонимикаи Тоҷикистон бисѐр 

вомехӯрад.  Дар деҳае ки ин номро гирифтааст, ҳатман мазор ҷойгир аст[29,c.861-864]. Инро 

дар мисоли деҳаи Лангари ноҳияи Спитамен мушоҳида кардан мумкин аст. 

Дар Эрон мазорро бо истилоҳи «имомзода»-авлоди имом ифода мекарданд. 

Намояндагони тасаввуф (суфия) бошанд мазорро бо калимаи «мақом» ифода мекунанд. Ба 

қавли онҳо мақом маънои «истгоҳ»-ро, яъне истгоҳи авлиѐро дорад, ки бо ӯ дар ин мавзеъ 

робитаи маънавӣ барқарор мегардад. Дар ин ҷо мақом ба маънои дахма, мақбараи авлиѐ низ 

маънидод мегардад[21,c.14].  Тибқи маълумоти А.А. Бобринский дар ноҳияҳои Помир  

истилоҳҳои «зиѐрат» ва  «остун (остон)» истифода  мегарданд[5,c.108-114]. Нисбат ба мазорҳо 

ба сифати эҳтиром ибораҳои «ҷойи азиз», «ҷойи муқаддас», «авлиѐ», «бузургвор», «пир», 

«даргоҳ», «равза» ва ғ. истифода мешаванд. Авлиѐи дар мазор дафншударо чун ашхоси 

баргузидаи ба Худо мақбул ва ба соҳибвилоят парастиш мекунанд. Тибқи ақидаи мардум 

авлиѐ ба сифати миѐнарав байни мусулмонон ва Худованд баромад мекунанд, онҳо бо ҳидояти 

Оллоҳ ба мӯъминон  ѐрӣ мерасонанд[13,c.30-31]. Эътиқод ва парастиши ҷойҳои муқаддас ба 

мавҷудияти рӯҳ-ҳомии ҳамин макон, соҳиби каромот будани он асос меѐбад. 

Хосатан дар дини ислом ба зиѐрату парастиши ҷойҳои муқаддас аҳамияти ҷиддӣ 

медиҳанд. Ҳанӯз дар давраи зиндагии пайғамбар Муҳаммад мусулмонон Каъбаро 

мепарастиданд. Каъба хонаи Худо эълон шуда буд, дар атрофи он масҷиди бузург – 

Масҷид- ул- ҳаром бунѐд гашта, мусулмонон парастиши объектҳои табиии Макка- оби 

чашмаи Зам-зам, санги Иброҳим, кӯҳҳои Бу Қабис, Сафо, Марва, Арафот, Муздалифа, 

водии Мино ва ғайраро ба роҳ монданд. Парастишу ибодат, маросимҳои  умра ва ҳаҷ, аз 

қабили тавофи Каъба (ҳафт маротиба давр задани он), бӯсидани санги сияҳ ѐ  даст 

расонидан ба он ва баъдан дастҳоро ба лаб расонидан ва дигар амалҳо иҷро мегаштанд. 

Чунин буданд баъзе рукнҳои  зиѐрати Макка. Аз ибтидои асри VIII образи Муҳаммад (с.) 

устуравӣ мегардад ва парастиши мавзеъҳои ба ҳаѐти ӯ вобаста оғоз меѐбад. 

Эътиқодмандони дини ислом бо эҳтироми хоса ба қабрҳои шаҳидон муносибат намуда, 

дар болои онҳо мақбараи гумбаздор бунѐд менамуданд. Дар шафати мақбараҳо масҷидҳо 

низ сохта мешуданд. Минбаъд парастиши қабрҳои беҳтарин тарғибгарони ислом ва 

сарварони қабилаҳо ба роҳ монда шуданд.  

Дар ҷойҳои муқаддаси ландшафтӣ  (табиат) бошад ҷараѐни исломикунонии нисбатан 

сусттар мушоҳида мегардад. Чунин ҳолатро дар ҳудудҳое,ки арабҳо забт намуда буданд 

мушоҳида кардан мумкин аст. Арабҳо танҳо ба маҳалҳои табиии замони Муҳаммад, ки ба 

объекти парастиш табдил дода шуда буданд, эътибор медоданд. Аммо мазорҳои 

тоисломии дигар маҳалҳо «ҳақиқӣ» ҳисобида намешуданд. Ба ҷои онҳо бештар ба бунѐди 

масҷиду хонақоҳҳо эътибор медоданд.  

Парастиши авлиѐи дар мазор хуфта ва анҷом додани зиѐрат ба ин мавзеъҳо имконият 

медиҳанд,ки эътиқотмандон ба рӯҳи гузаштагон эҳтиром гузоранд. Дар ин маврид мазор 

ба сифати пул (кӯпрук) байни Парвардигор ва худи зиѐраткунанда хидмат мекунад. 

Зиѐраткунандагон ба мазор бо мақсади муайян ташриф меоваранд.  Дар ин ҳолат тарс аз 

Парвардигор  каме  коста мегардад. Ташриф ба мазор на аз рӯи таълимоти китобӣ сурат 

мегирад, балки дар асоси талаботи дину оини мардумӣ анҷом дода мешавад. Яъне зиѐрати 

мазорҳо ба  ақоиди дини ҳукмрон кам алоқамандӣ дорад [26,c.10].  

Марҳилаи навбатии густариши парастиши ҷойҳои муқаддас дар асрҳои IX-X мушоҳида 

мегардад. Бо зуҳури суфия (тасаввуф)  наздикшавии инсон ба Худованд (валӣ), ки 

шукргузориро ба неъматҳои Оллоҳ дар ҳар ду дунѐ тарғиб мекарданд, дар байни мардум 

ҷойгоҳи махсусро каcб кард[13,c.30-31]. Дар асрҳои миѐна ба муқаддасот табдилѐбии 

мазорҳои пешазисломӣ, исломикунонии онҳо  ба итмом расид. Мазорҳо ба мақбараҳои 

авлиѐ ѐ ба қадамҷои онҳо табдил дода шуданд. Дар назди чунин мазорот ҳуҷраҳо ва 

чиллахонаҳо (ҷойи хилватнишинии чилрӯза) бунѐд карда мешуданд. Ин амал ба қатъ 

гаштани  парастиши худоҳои қаблазисломии маҳаллӣ овард. Маҳз муносибат ба мазорҳо 

(ҷойҳои муқаддас) ба мардумӣ шудани ислом  оварда расонид. Ба ғайр аз эътиқод ба Оллоҳ 

ва пайғамбари ислом, боварӣ ва парастиши авлиѐи соҳибкаромат ба мадди аввал баромад. 

Мазорҳо дар мавзеъҳое ба вуҷуд меоянд, ки барои ҷамъомади мардум қулай бошад. 

Аҳолӣ  мунтазам  зиѐрати мазорро анҷом медоданд, дар он ҷо қурбонӣ мекарданд, таоми 

урфӣ мепухтанд, назру ниѐз мекарданд, вобаста ба тахассусмандии мазор  бо муолиҷаи 

беморон машғул мешуданд.  

Умуман, дар  байни тоҷикони Осиѐи Миѐна мазорҳо ба ду гурӯҳ тақсим мешаванд. Ба 

гурӯҳи якум мазорҳое дохил мешаванд, ки дар онҳо сағонаи қабри авлиѐ ҷойгиранд ва дар 

болои онҳо мақбара бо боми гунбадшакл бунѐд карда мешавад. Дар шафати мазорҳои 

бузургҳаҷм одатан масҷид, хонақоҳ, хонаи зисти шайхи мазор низ сохта мешавад. Дар чунин 

мазорҳо одатан ходаҳо насб мегарданд, ки ба онҳо зиѐратгарон мӯйи думи асп, мӯйи думи 

қӯтос (дар мазорҳои Помир), дар баъзе маврид думи ҳайвоноти ваҳшӣ, матоъ ѐ  пораи матоъ, 

ресмонҳои ранга, предметҳои либос ва ғ.  мебанданд. Ба ғайр аз ин  дар мазорҳо шохи оҳу, 

устухони сари ҳайвонотро насб мекунанд, тӯдаи сангҳоро ҷойгир мекунанд. Бояд тазаккур 

дод, ки ба мазор мардум  ҳар гуна предметҳо меоварданд, бо мақсади ба худ гирифтани ягон 

ӯҳдадорӣ, қурбонӣ кардан ба мӯҳтоҷон маблағ тақсим менамуданд, боварӣ доштанд, ки 

зиѐрати мазор балоро аз онҳо рад мекунад, нияташон ҳатман амалӣ мешавад.  Инчунин  

назрҳои ба мазор овардашуда холисона  ҳадя мегардид.  Аксаран дар назди мазорҳо дарахтони 

арча (бурс), чанор, савр, сафедор, бед мешинонданд [16,c.7]. 

Ба гурӯҳи дуюми мазорот объектҳои парастишии гуногун, ки бо дафни авлиѐ 

алоқамандӣ надоранд, дохил мешаванд. Инро этнографҳо парастиши ландшафтӣ 

меноманд. Аксар вақт чунин меҳисобиданд, ки  ин ѐ он авлиѐ ба ин мавзеъ ташриф 

овардааст, ибодат кардааст,  муваққатан зистааст, баъзан рӯи ягон санге изи пои худро 

гузоштааст ва ғ. Чунин мазорҳоро «қадамҷо» меномиданд. О. А. Сухарева чунин 

ҳисобидааст,ки дарахтони бузургҳаҷм танҳо дар мазорҳои қадами авлиѐ (шахси муқаддас) 

расида  месабзанд [33,c.33].  

Муҳаққиқи рус Г.П Снесарев  гурӯҳбандии мазорҳоро анҷом дода, чор гурӯҳи онҳоро 

нишон медиҳад: 1) Мазори авлиѐ, ки образи онҳо ба пуррагӣ маълум нест, ҳатто дар бораи 

онҳо қиссаҳои одӣ ва номҳо вуҷуд надоранд; 2) Мазори авлиѐ – персонажҳои китобҳои 

муқаддас (Инҷилу Қуръон), ки ба қатори  онҳо ашхоси баргузидаи давраи аввали ислом 

низ шомиланд; 3) Мазори авлиѐ –сӯфиѐни асримиѐнагӣ: ҳам сӯфиѐни хеле маъруф ва ҳам 

сӯфиѐни маҳаллӣ; 4)  Мазори «намояндагони ҳокимияти маҳаллӣ», мақбараи бархе аз онҳо 

беихтиѐр ба мазор табдил ѐфтаанд [32,c.277-279].  

Дар қаторкӯҳи Қурама   (дар ҳудуди ноҳияи Ашт) мазори Бобои Об  (дар баландии 

3769 м аз сатҳи баҳр) ҷойгир аст. Сараввал ин мазор объекти парастишии чорводорон 

будааст. Бо гузашти айѐм мазори мазкур парастишгоҳи кишоварзон мегардад. Мазор 

хусусиятҳои қадимаи худро нигоҳ доштааст. Бо таъсири ислом мусулмоникунонии мазор 

сурат гирифтааст [1,c.5-23; 2,c.18-20; 20,c.41-68;]. Мазори мазкурро инчунин мазори  

Абдурраҳмони об ѐ Абдурраҳмони Афв (яке аз саҳобагони Муҳаммад (с.)) номидаанд. Дар 

байни мардум Абдурраҳмони Авф пуштибон, парастори зироати обӣ маҳсуб меѐфт. Ин 

мазор мақоми ирригатсионӣ дошта, дар назди он иншоотҳои парастишӣ  бунѐд гаштааст.  

Дар бораи мазори Абдурраҳмони Авф соли 1914 сайѐҳи рус П.Е. Кузнецов маълумот 

додааст. Ӯ ҳангоми тартиб додани рӯйхати мазорҳои водии Фарғона таъкид намудааст,ки дар 

деҳаи тоҷикнишини Пискокат (ки дар доманакӯҳи Қурама ҷойгир аст) мазори «Ҳазрати 

Абдурраҳмони Авф» вуҷуд дорад. Номи Абдурраҳмони Авф барои исломикунонии маҳалҳо 

аҳолинишини Осиѐи Миѐна истифода бурда шудааст. Масалан, дар ин бора аз китоби 

«Самария»-и  Абу Тохирхоҷа, ки роҳнамои мазорҳои Самарқанд мебошад, маълумот гирифта 

метавонем. Дар ин китоб доир ба сағонаи (қабри) Шайх Абдурраҳмон маълумот дода шудааст, 

ки  муаллиф аз  қавли аҳолии маҳаллӣ, онро мазори Абдурраҳмони Авф номидааст[3,c.35.54]. 

Дар деҳаи Қорасақол-бобои ноҳияи Истаравшан мазори ҳамноми деҳа ҷойгир аст,ки дар 

шафати он намозгоҳ (ҷойи гузориши намоз дар рӯзҳои ид) бунѐд шудааст. Дар ин мавзеъ 

мардум маросими Сайри «гули сурх»- ро мегузарониданд. Профессор Н.О. Турсунов қабри 

авлиѐи ин мазорро ба Абдурраҳмони Авф мансуб донистааст [39,c.257]. 

Дар мазори Шайх Баҳоваддини Нақшбанд, ки дар наздикии Бухоро ҷойгир аст, 

ҳамасола баъди ҷашни Наврӯз моҳи апрел зиѐрати оммавӣ ба ифтихори гули сурх баргузор 

мешгардад. Зеро яке аз рукнҳои ҷашни гулҳо зиѐрати мазорҳо ба шумор мерафт. Албатта 

дар  ин мазори бонуфуз баропо гаштани ҷашни қадимаи гули сурх боиси аз байн 

нарафтани ин ҷашн гаштааст [38,c.77].  

Сайру гашти оммавӣ дар мазорҳо дар рӯзҳои муайяни сол гузаронида мешавад ва аз ду 

намуди маросим иборат мебошад: 1) сайру гаште,ки аз давраи пеш аз ислом боқӣ мондааст ва бо 

тақвими шамсӣ вобастагӣ дорад. Ин намуди сайру гашт бо машғулияти кишоварзӣ, ва оғози 

кишту кори баҳорӣ тавъам аст; 2) сайру гаштҳое,ки баъди зуҳури ислом ҷорӣ шудаанд, ки онҳо 

бо тақвими қамарӣ муқаррар карда мешаванд. Ин намуди сайру гашт чӣ бо ҳаѐти маънавӣ ва чӣ 

бо ҳаѐти дунявии аҳолӣ алоқамандӣ дорад. Тақвимҳои тоҷикон мардумӣ буданд ва бо 

шукуфтани гулҳои дарахту буттаҳо ѐ парида омадани парандаҳо муайян карда мешуданд. Ба 

тағйиротӣ фенологӣ (тағйироти мавсимӣ)-и табиат вобаста ба шукуфтани гулҳо дар минтақаҳои 

даштии маҳалҳои тоҷикнишин мардумшинос О.А. Сухарева аҳамият додааст [34,c.31-47]. 

Ҷашни Навруз, эътидоли баҳоронаи рӯзу шаб оғозбахши тақвими шамсӣ ба шумор меравад. 

Наврӯз ба қатори силсилаи ҷашнҳои аввали баҳор, ки дар давоми як моҳ таҷлил мегаштанд, 

дохил мешуд. Оғозбахши ҷашнҳои баҳорӣ  маросими «ҷуфтбаророн» - шудгоркуниву 

тухмпошии  нахустин маҳсуб меѐфт. Яке аз ҷашнҳои муҳимми баҳорӣ Сайри гули лола – 

ифодакунандаи эҳѐи табиат ба шумор мерафт.  Е.М. Пещерева сайри гули лоларо дар мисоли 

марсоими исфарагиҳо таҳлил намуда, ба хулоса омадааст,ки маҳз ҳамин маросим  бо парастиши 

худои миранда ва зиндашавандаи олами наботот вобастагӣ дорад[23,c.5-9]. Ин маросим, яъне  

иди гули лола ѐ иди гули сурх дар аксари маҳалҳо бо зиѐрати мазорҳо баргузор мегашт. 

Масалан, мардуми Хуҷанд ва атрофи он сайри гулро дар мазори Чашмаи Арзанак ва мазори 

Хоҷабақирғони деҳаи Овчи-қалъача барпо менамуданд. Аҳолӣ ба сайри мазорҳо ҳангоми идҳои 

динии Қурбон ва Рамазон низ мебаромаданд. 

Маросими зиѐрат қариб,ки дар ҳамаи мазорҳо якхелаанд. Зиѐраткунандагон, ки аксаран 

занонанд, метавонанд дар ҳама рӯзҳои ҳафта зиѐратро анҷом диҳанд Аммо рӯзи аз ҳама 

мувофиқ чоршанбе мебошад, ки ин рӯзро рӯзи муродбахш меҳисобанд. Зиѐраткунандагон дар 

мазор маросими «Биби мушкулкушо»-ро анҷом медиҳанд. Ин маросим бо рӯбучини рамзии 

суфаву ҳавлии мазор оғоз мегардад. Ин амал савоб ҳисобида мешавад. Азбаски суфа низ ба 

фазои муқаддаси мазор дохил мешавад, ҳатман рӯбучину тавофи дарахтони мазорро бо пои луч 

(бо кашидани пойафзол) анҷом медоданд. Инчунин бар муқобили  ақрабаки соат дарахтро се 

маротиба давр мезаданд. Анъанаи дигар дар мазорот ба дарахти асосии парастишӣ бастани 

латтапораҳо (латта, латтабанд, латта-бандак) ба шумор мерафт. Ин амал робитаи маънавиву 

ҷисмонии одамро бо объекти табиат ифода мекард. Гӯѐ бо бастани латтапора орзуву нияти зоир 

амалӣ мегашт[35,c.118-122]. Дар баъзе мазорҳо бастани латтапора ба дарахти парастишӣ манъ 

буд. Н.С. Терлетская сабаби мамнуияти бастани латтапораро дар ихтилофи онҳо ба меъѐрҳои 

дини ислом дидааст. Мардум ин амалро боқимондаи замони ҷоҳилия, ширк меҳисобидаанд 

[36,c.214]. Мардумшиноси тоҷик Р.Р. Раҳимов таъкид кадааст,ки ба дарахти мазор бастани 

латтапораҳо боиси аз сабзиш бозмондану хушкшавии ин «объекти сабз» мегардад [24,c.133]. 

Одатан зиѐрати мазор аз ният оғоз мегардид.  Зиѐрати мазор аксар вақт бо мақсади аз 

чашми бад паноҳ ѐфтан, шифо ѐфтан,  ба некӯаҳволӣ расидан ва ғайра анҷом дода мешуд.  

Ба ғайр аз рӯзҳои ид зиѐрати мазорҳо дар рӯзҳои истироҳат ва ѐ рӯзҳои махсус амалӣ 

мегашт.  Барои тоҷикон ва ӯзбекони водии Фарғона мувофиқтарин вақти зиѐрати мазорҳо 

аз миѐнаи саратон то миѐнаи моҳи мизон ( 15 июн-15 сентябр) ба шумор мерафт [21,c.42]. 

Дар ин вақт обу ҳаво гарму мӯътадил мегашт, боришот қатъ гардида, имконияти дар ҳавои 

кушод хобидан фароҳам меомад. Баъзе аз зиѐраткунандагон ташрифро ба мазорҳо барои 

ҳаѐти худ муҳим  меҳисобиданд (ҳатто бо ҳаҷ баробар медонистанд). Онҳо ҳамасола ба 

зиѐрати якчанд мазорҳо мерафтанд. Чунин меҳисобиданд, ки дар давоми умри худ на кам 

аз ҳафт маротиба ба мазорот зиѐрат анҷом додан зарур аст.  

Зиѐрати мазорҳо нисбат ба мардон аз ҷониби занон бештар анҷом дода мешавад. Зеро  

хондани намозро дар масҷидҳо, намози рӯзҳои Иди Қурбон ва Иди Рамазон танҳо мардон 

анҷом медоданд. Ҷамъомади занон,ки дар ислом маҳдуд буд. онҳо бештар ба зиѐрати 

мазорҳо эътибор медоданд. Расму русуми зиѐрати занон дар мазорҳо каме маҳдудиятҳо 

дошт. Масалан, дар сағонаи (болои қабри) авлиѐ қироат намудани сураву оятҳои қуръонро  

мардҳо анҷом медоданд. Занҳо танҳо ҳуқуқ доштанд,ки пешониашонро ба остона ва ѐ 

девори мазор расонанд, хоки девори мазорро ба рӯяшон моланд ва ғайра. Занон  намозро 

ба таври инфиродӣ анҷом медоданд[25,c.376].  

 Дар байни мардум дар бораи зиѐрати мазорҳо фикру андешаҳои мухталиф вуҷуд 

доштанд. Бархе бар он ақида буданд, ки зиѐрати авлиѐи маҳаллӣ ба хилофи Қуръон аст ва  

танҳо Маккаро зиѐрат намудан роиҷ мебошад. Онҳо мегуфтанд, ки барои муроҷиат кардан 

ба Оллоҳ ба миѐнаравҳо, ҳатто авлиѐ зарурат нест. Зиѐрати мазорҳо ҳатмӣ нест, ибодатро 

дар қуҷое бошад анҷом додан равост. Қисми дигари диндорон зиѐрати мазорҳоро 

фоидаовар ва амали савоб мешумориданд. Аксарияти зиѐраткунандагон умед доранд, ки 

ташриф ба мазор дар ҳалли  муаммоҳо рузгорашон ѐ касбу корашон кӯмак мекунад. Баъзан 

аҳли ҳунари ин ѐ он касб мазорҳоро,ки номи пири касбашонро доранд, зиѐрат мекарданд, 

дар он ҷо чорво қурбонӣ мекарданд. Ба  қатори чунин мазорҳо – мазори Ҳазрати Довуд 

(пири оҳангарон), воқеъ дар саргаҳи сойи Хоҷабоқирғон, мазори Бурхи[18,c.181-189; 

27,c.231; 28,c.184; 40; 41,c.31-42] сармасти валӣ (пири бофандагон), воқеъ дар деҳаи 

Ҳазрати Бурхи Вахѐ ва дар деҳаи Ёваи ноҳияи Бобоҷон Ғафуров  ва ғайра. дохил мешаванд 

 Масъалаи муносибати  зиѐраткунандагон бо авлиѐи мазорот  хеле муҳим аст. Чунин 

тасаввурот вуҷуд дорад,ки гӯѐ валӣ дар сурати дуруст парастидан, ибодат кардан 

муродҳои ӯро ҳосил мекунад. Вале агар ноэҳтиромӣ зоҳир гардад (ҳангоми зиѐрат 

суханҳои қабеҳ гуфта шавад, шароб истеъмол кунад, бо сурати тез аз назди турбати авлиѐ 

гузарад, авлиѐро таҳқир кунад)  ба касалӣ ѐ ягон фалокат  дучор шуданаш мумкин аст. Дар 

мазор дуздӣ кардан мумкин нест. Чунин ақида вуҷуд дорад, ки дуздони амволи мазор ба 

бемории пес дучор мегарданд.  Инчунин шикастани шохҳои дарахтони мазор, сурудхонӣ, 

бо овози баланд сухан гуфтан ва дигар амалҳои номатлуб манъ карда шуда буд[16,c.7]. 

Мазорҳо на танҳо объекти парастишу ибодати аҳолии маҳаллӣ ва меҳмонон, инчунин 

воситаи табобати ҳамагуна бемориҳо   (пеш аз ҳама безурриѐтӣ), ҳатто  халосӣ аз ноомади 

корҳо ва ғайра ба шумор мерафтанд. Баъзе мазорҳо махсус барои табобати  касалиҳои 

алоҳида истифода мегаштанд. Масалан, дар шаҳри Хуҷанд мазори озах вуҷуд дорад.Чи 

тавре,ки О.А. Сухарева таъкид мекунад бархе аз мазорҳои калони Фарғона ва Бухоро 

барои табобати касалиҳои сулфакабутак, дарди сар, забонгирӣ истифода мегаштанд 

[33,c.33]. Бинобар маълумоти Н.А. Кисляков мазори харсангии деҳаи Оби Мазори болооби 

Хингов барои пешгирии пешобкунии кӯдакон хидмат мекард[17,c.115].  

Ҷараѐни зиѐрат ба қабр, мақбараи авлиѐҳо ҳамчун оин  аз якчанд қоидаҳои умумӣ ва 

махсус (барои мазорҳои алоҳида) иборат буд.Бештар дар аксари мазорҳо оину маросимҳои 

зайл истифода мегаштанд: давр задании қабри авлиѐ (ба монанди тавофи Каъба); оташафрӯзӣ 

- даргиронидани шамъ; дар мазор гузоштани таом ѐ маблағи пулӣ;  қурбонӣ кардан (забҳи 

барра ѐ мурғ); ба дарахт ѐ туғи мазор латтапора бастан; фолкушоӣ, амалҳои соҳирӣ ба монанди 

партофтани сангчаҳо, пошидани об, аз чашма обу хок гирифтан; намоз хондан ва Қуръон 

қироат намудан; ба дарахтон таъзим намудан; нофро луч намудан (аз ҷониби заноне,ки нияти 

ҳомиладор шудан доранд); ба сангҳои қабри авлиѐ даст расонидан; чидани тасбеҳ; нӯшидани 

обе,ки ба он хоки қабри авлиѐ омехта карда шудааст ва ғайра.[4,c.77] 

Мардумшинос Н.С. Терлетский сарчашмаи хаттиро таҳти унвони «Рисолайи Ҳазрати 

Хоҷа Каъб –ал Акбар (дар баѐни фазилати зиѐрати кабри мутабораки Ҳазрати  Хоҷа Каъб 

ал-Акбар)» (муаллифон Ваҳӣ Кирмонӣ ва Саид Оллоҳ Кирмонӣ) таҳлил намуда тарзи 

зиѐрати  сағонаи авлиѐро ба тариқи зайл баѐн кардааст:  «Қоидаи зиѐрати мазор чунин аст: 

сараввал зоир як маротиба салавот, се маротиба сураи  «Фотиҳа» ва чор маротиба сураи 

«Ихлос»-ро қироат мекунад. Сипас, чор ракаъат намоз мехонад, ҳангоми ракъати аввал як 

маротиба сураи «Фотиҳа» ва ба он сураи «Ад -Духан»-ро зам мекунад, дар раъкати дуюм 

баъди сураи «Фотиҳа» сураи «Алам Нашраъ»ро мехонад, дар раъкати сеюм баъли сураи 

«Фотиҳа» сураи «Ҳикм ал-Касир»-ро дар ракъати чорум бошад баъди сураи «Фотиҳа» 

сураи «Ихлос»-ро қироат мекунад, Баъдаз ин  зиѐраткунанда дуруд мефиристад ва дар 

фарҷоми намоз сураи «Ёсин» ѐ «Таборак» хонда мешавад [37,c.278].  

Дар мазор то се рӯз истодан ѐ ақаллан як шаб хобидан талаб карда мешуд. Дар ин давр 

зиѐраткунанда рӯза медошт ва бо тоату ибодат машғул мегашт.  Ин амал бо мақсади 

вохӯрдан бо «авлиѐ» ва ба ӯ шахсан нақл кардани бадбахтиву фалокатхо  ва хоҳиши амали 

нек иҷро мегашт. Хобро беҳтарин воситаи алоқа бо авлиѐ меҳисобиданд[37,c.77]. Агар 

зиѐраткунанда  бо дилу нияти пок омада бошад ва амалҳои  нек дошта бошад, дар хобаш  

авлиѐ ҳозир мегашт  ва бо ӯ сӯҳбат мекард. Ин қабил зоирон дар байни диндорон ба обрӯи 

баланд сазовор мегаштанд. Оинҳои зиѐрати номбаршуда ба парастиши авлод, об, 

дарахтони муқаддас ва кӯҳҳо вобастагӣ доранд. 

Дар мазорҳое, ки берун аз шаҳру деҳот ҷойгиранд, зиѐрати оммавӣ, бештар аз ҳисоби 

занон сурат мегиранд. Дар чунин мазорҳо пухтани таом (палов ѐ хӯроки гӯштӣ) ва тақсим 

кардани онҳо ба дастархони зоирон ба роҳ монда мешавад. Ба қатори  ин қабил мазорҳо 

дар Тоҷикистон мазори Чилучорчашма (ноҳияи Шаҳритус), Ҳазрати султони Увайси 

Қаранӣ (ноҳияи Ховалинг), Қалъачаи мазор (атрофии ш. Исфара), Хоҷа Такровут (ноҳияи 

Конибодом)  ва ғайра дохил мешаванд. 

Яке аз амалҳои муҳимми зоирони мазорҳо хилватнишинӣ ѐ чилланишинии онҳо ба 

шумор мерафт. Ин амалро мардумшинос Р.Р. Раҳимов роҳ ба сӯи дин, яъне роҳ ба сӯи 

эътиқоди исломи расмӣ номидааст [26,c.11]. Чилланишиниро танҳо мардон иҷро 

мекарданд. Барои занон иҷро намудани ин амал манъ буд. Дар баъзе мазорҳо чойҳо 

махсуси «чиллахонаҳо» бунѐд мегаштанд. Масалан, дар шаҳри тоҷикнишини Чуст (воқеъ 

дар водии Фарғона) мазори Мавлоно Лутфуллоҳ вуҷуд дорад. Дар ин мазор  мақбараи 

Мавлоно  бунѐд гаштааст. Дар қисмати шарқии мазор дар баланди (теппа) масҷиди ҷомеъ, 

якчанд хонақоҳ (манзили дарвешон) сохта шуда буд. Дар шафати ҷануби мақбара беш аз 

20 чиллахона вуҷуд доштанд. Дар қисмати ғарбии мақбара бошад қабристон ҷойгир буд. 

Атрофи мазорро боғ бунѐд шуда буд. Дар мазор 50 чашма мавҷуд буд[14]. 

Мусулмонон аз зиѐрати намояндагони дигар динҳо ба мазорҳо хушбин набуданд. 

Вале ба онҳо мамониат намекарданд. Муҳаққиқи рус М. Венюков навишта буд,ки ӯ  

ҳангоми сафар ба Осиѐи Миѐна бо ҳамроҳонаш шабона дар яке аз мазорҳо мемонанд. Ба 

онҳо мардуми таҳҷоӣ иҷозат медиҳанд.  Аммо таъкид мекунанд, ки «ба ягон чизи мазор 

даст нарасонанд, ягон чизро нашикананд»[6,c.168]. 

Намунаи тоинқилобии анъанаву урфу одат даргиронидани шамъу нӯкча дар болои 

қабрҳо ва қурбонӣ кардан мебошад. Масъалаи истифодаи оташ дар қабрҳо ва таъиноти он 

тадқиқи иловагиро металабад. Дар ин ҷо ҳаминро таъкид мекунем, ки амалияи оташафрӯзӣ 

дар ҷойҳои ибодатӣ, ва зиѐратгоҳҳо воқеъияти ба худ хоси минтақаи Осиѐи Миѐна 

мебошад. Аѐми ид мардум дар оташдон ва танӯр ва ба қабристон рафта дар болои қабрҳо 

нӯкча дармегиронданд, то ки қабр рӯшноӣ гардад. Одати оташдаргирониро дар болои 

қабри авлиѐи дар мазор гуронидашуда Г.П Снесарев ба қайд гирифтааст.  

Мавзӯи қурбонӣ кардан дар минтақаи Осиѐи Миѐна, аз ҷумла байни тоҷикон аз мадди 

назари олимони шӯравӣ ва пасошӯравӣ то андозае дур мондааст. Дар адабиѐти этнографӣ 

одатан ба қурбонӣ  ҳамчун ҷузъиѐти маросимҳои силсилавии ҳаѐти мардум, ки ба 

пухтупази таом, ва умуман фарҳанги  таом вобастагӣ дорад, муносибат мекунанд. Вале 

сарчашмаҳои хаттии аҳди қадим  шаҳодат медиҳанд,ки  маҳз қурбонӣ асоси фарҳанги 

анъанавии ҷомеаро ташкил медод. Дар давоми ҳазорсолаҳо ба ифихори худоҳо қурбонӣ 

намудан ба сифати муҳимтарин расму оини динҳои мухталиф боқи мондааст.  

Ҳалқҳои эронитабор, аз ҷумла тоҷикон дар ҷараѐни ивазшавии  давраҳои таърихӣ, ба 

вуҷуд омадани динҳои нав, андеша ва амалӣ намудани қурбониро бидуни тағйир боқӣ 

мемонданд ѐ дар намуди нав иҷро мекарданд. Яъне қурбонӣ кардан ҳеҷ гоҳ аз байн 

нарафтааст,мақоми аввалаи худро гум накардааст. Қурбонӣ дар байни урфу одат ва 

маросимҳои динҳои мухталиф ҷойгоҳи махсусро дошт ва ҳамчун унсури фарҳанги анъанавӣ 

муаррифӣ мегашт[19,c.13]. То зуҳури ислом аҷдоди тоҷикон ба динҳои қадимаи бутпарастӣ, 

зардуштия, монавия, буддоия ва ҳатто да баъзе маҳалҳо ба насрония эътиқод доштанд.  

Бояд зикр намуд,ки қурбонӣ кардан қариб ки дар ҷараѐни муҳимтарин расму оинҳои 

тоҷикон амалӣ мегарданд. Масалан, инро дар оинҳо ҳаѐти оилавӣ ва фаъолияти меҳнатӣ 

(кишоварзӣ) мушоҳида намудани мумкин аст. Ҳангоми анҷом додани худоӣ ва 

маросимҳои он қурбонӣ баръало мушоҳида мегардад. Худоӣ аксар вақт аз ҷониби ҷамоа  

якҷоя -дастаҷамъона гузаронида мешавад. 

Хулоса карда, бояд қайд намуд, ки таҷрибаи эҳтироми ҷойҳои муқаддас дар ҷомеаи 

тоҷикон ҳамеша вуҷуд дошт. Боздид аз зиѐратгоҳҳо бо маҷмӯи махсуси амалҳои расмӣ ва 

тантанавӣ анҷом дода мешуданд. Ҳангоми зиѐрат кардан, талаб карда мешуд, ки одамон 

бояд баъзе меъѐрҳои дар ислом муқарраршударо риоя кунанд.    

